
Starfsdagur 1. október – foreldraviðtöl 7. október 

Frá skólastjóra 
 

Ágætu lesendur 
 

Nú haustar að með nokkrum hávaða í veðrinu og þar er 
vindurinn og regnið á ferð að plokka laufblöðin af trjánum 
eins og í akkorði. Brátt liggja laufblöðin í hrúgum og eru til 
í að verða að mold fyrir nýja græðlinga að vori.  
 

Skólinn er sá staður þar sem börnin eru eins og 
græðlingar sem við hlúum að, nærum og styrkjum til að 
takast á við lífið og tilveruna. Skólinn er og á að vera 
griðastaður þar sem allir fá notið sín og allir eru jafnir. Þar 
sem hver á að fá að þroskast út frá eigin forsendum og 
getu. Verkefnið er samvinnuverkefni foreldranna og 
skólans og það gengur vel. Stundum þurfum við að 
takast á við sameiginlegar og stundum óvæntar aðstæður 
og þá er mikilvægt að eiga góða að í þessari samvinnu.  
 

Nú hefur það gerst í tvígang að okkur finnst öryggi 
barnanna okkar ógnað. Ég hef sent út tvær tilkynningar í 
haust um mögulegar tælingar þar sem börnin í bæði 
skiptin bregðast rétt við og komast heim eða í skólann. 
Þetta er óvæntar breytingar á okkar högum sem skjóta 
okkur skelk í bringu og þá er mikilvægt að bregðast rétt 
við. Skólinn hefur komið sér upp ákveðnu verklagi sem 
snýst um að koma upplýsingum tafarlaust til foreldra. 
Einhvern tíma hefðu menn viljað bíða eftir niðurstöðu 
lögreglu um nánari framvindu í máli áður en foreldum 
væri almennt tilkynnt um atvikið. Ég tel að það sé 
mikilvægt að koma slíkum upplýsingum til foreldra og 
leyfa foreldrum að meta hvernig talað er við börnin 
heima. Því má ekki gleyma að í þeim tilfellum sem eru til 
umræðu þá forðuðu börnin sér. Í viðtali við lögregluna 
föstudaginn 26. september sl. kom fram að tilkynningum 
um tilfelli af þessu tagi í Reykjavík hafi fjölgað en að 
sama skapi hafi rannsókn leitt í ljóst að nokkur tilfelli voru 
misskilningur og því eðlileg skýring á samskiptum hins 
fullorðna og barnsins. Það er afar fín lína sem við þurfum 
að rata í þessu, því að ekki megum við skapa ótta hjá 
börnunum með forvarnarumræðu og við verðum ætíð að 
trúa því sem börnin segja okkur. Við verðum að ganga út 
frá því að þau séu að segja okkur satt. Það kann að vera 
að eðlileg samskipti eigi sér stað sem barn túlkar á allt 

annan hátt af því að búið er að vara það við ókunnugu 
fullorðnu fólki. Ég vil ítreka að í þeim tilfellum sem upp hafa 
komið hefur lögregla verið kölluð til, skólinn hefur haft 
samband við foreldra barnanna um hvernig sagt yrði frá 
atviki og síðan hafa allir foreldrar og starfsmenn skólans 
fengið upplýsingarnar. Mikilvægt er að minnast þess að 
börnin sakaði ekki. Ég mun leita eftir frekari ráðgjöf ef þess 
er nokkur kostur og þá kannski sérstaklega fyrir okkur 
starfsmenn annars vegar og foreldra hins vegar. Haustið 
tekur ekki bara laufin af trjánum það dregur myrkrið yfir 
okkur. Mikilvægt er að brýna fyrir börnunum að vera eins 
mikið samferða í og frá skóla eins og nokkur kostur er. Þá 
snýst það ekki bara um samskipti við fólk á förnum vegi 
heldur líka að gæta að umferðarreglum og þá ekki hvað síst 
að vera með endurskinsmerki. Ég vil svo brýna fyrir 
foreldrum að kenna börnum sínum öruggustu og einföldustu 
leiðina í skólann. Öruggustu leiðirnar eru þær sem flestir fara 
og eru jafnframt vel upplýstar.  
 

Þá skulum við taka litskrúðugu haustinu með bros á vör því 
að þó að það geti verið hryssingslegt og krefjandi þá er það 
nú yfirleitt gott og fallegt, hreinlega eins og næstum allir 
menn eru, sem betur fer. 
 

Með marglitri haustkveðju,  
 

Ásgeir Beinteinsson,  
skólastjóri Háteigsskóla. 

 

Starfsdagur, foreldraviðtöl og vetrarfrí 
Á morgun, miðvikudaginn 1. október, verður starfsdagur í 
Háteigsskóla. Daginn nota kennarar til að undirbúa sig fyrir 
foreldraviðtöl sem verða þriðjudaginn 7. október. Nemendur í 
5. – 10. bekk mæta í viðtölin með foreldrum sínum. 
Vetrarfrí verður síðan 17., 20. og 21. október.  

     Haustljóð 
     Haustið er komið inn 
     ég ætla að leika mér 
     meðan mamma er úti í búð 
     að kaupa mjólk og brauð, 
     rúnstykki og nammi gott. 
          Hilmar Starri Hilmarsson, 5. bekk 

Heimsóknir 

Á hverjum vetri fáum við skólafólk frá mörgum löndum í 
heimsókn í Háteigsskóla. Tvennt er það sem algengast er 
að gestirnir taki eftir. Annars vegar vinnusemi og ró yfir 
nemendunum í kennslustundum. Hins vegar undrar 
marga hversu mikil áhersla er lögð á list- og verkgreinar á 
Íslandi. Föstudaginn 26. september heimsótti okkur 14 
manna vinnuteymi skólafulltrúa frá Nordmöre í Noregi. 
Gestirnir fengu að fræðast um helstu áherslur skólans og 
síðan var gengið um húsið. Alls staðar voru nemendur í 
vinnu, stilltir og prúðir. 

Ljóðaskrift 
Þú sest niður með penna og blað, 

en áður en það, 
þá ferðu í bað. 
Mínus og plús. 

Þú ferð upp í hús. 
Klukkan tifar. 
Boginn miðar. 

Þetta er frekar fagur 
dagur. 

Krakkar hlusta á Let it go. 
Sveinninn segir hó, hó, hó. 

Gulur, rauður, grænn og blár. 
Svartur, hvítur, fjólublár. 

Krakkar allir lesið nú. 
Það er enginn betri en nú. 

Takk fyrir okkur, 
drullusokkur. 

Elín, Antonía og María í 6. bekk 

 
 

Grafík 
Þessi flotti fiskur er eftir  

Ásgrím Heiðarr Ásgrímsson í 8. bekk. 

     Í Furðudal 
 

     Í Furðudal segja endurnar voff 
     og snákarnir blof, blof, blof. 
     Kvöldmatarleytið er um það bil níu 
     en hádegismatur er strax klukkan tíu. 

Matthildur María Pálsdóttir, 5. bekk 

 
 

Svartur eða hvítur 
Svartur eða hvítur, það skiptir ei máli 

eins og sólin er hvít og tunglið er grátt, 
hugsaðu aðeins, við þörfnumst þess bæði 

eins og við þörfnumst okkar bæði. 
Freyja og Anh í 6. bekk 

 

 

Leikstjórar á lóð 
Síðasta vetur byrjuðum við með tilraunaverkefni sem fólst í 
því að einu sinni í viku fóru nemendur í 9. bekk út í 
morgunfrímínútur og stýrðu þar leikjum fyrir yngri nemendur. 
Tilgangur þessa verkefnis er að gera börnum frímínúturnar 
ánægjulegri, því sum börn kunna ekki að leika sér í frjálsum 
leik og mörgum þeirra yngri þykir líka upphefð og skemmtun 
í því að fara í leik með unglingunum. 
Í vetur er skólaárinu skipt í fjögur tímabil og fyrsta tímabilið 
er út október, þannig að hver hópur fer út í 6-7 skipti. Næsta 
tímabil hefst svo 3. nóvember með e.t.v. sömu nemendum 
eða nýjum hópum úr 9. bekk. 
Á heimasíðunni er hugmyndabanki yfir útileiki, en leik-
stjórarnir fengu líka í hendur útprentun á þessum hug-
myndum. Leikstjórarnir hafa þó frjálst val um leiki og geta 
þess vegna farið í sama leikinn í allan vetur. 
http://hateigsskoli.is/index.php/nemendur27/utileikir 
15 nemendur úr 9. bekk skráðu sig á fyrsta tímabilið og erum 
við þeim afskaplega þakklát.  

 

     Kisan mín 
     Kisan mín eins árs er 
     og hún er voða sæt. 
     Henni finnst gaman að leika sér 
     og hún er ekki æt. 
              Viktor Nói Offersen, 5. bekk 

Útivistarreglur 
„Allir aðrir mega vera lengur úti en ég!“ Hver kannast ekki við 
þessa setningu? 
Útivistarreglurnar eru samkvæmt barnaverndarlögum.  
Þær eru: 
1. september til 1. maí: 
    Börn 12 ára og yngri mega vera úti til kl. 20 
    Börn 13-16 ára mega vera úti  til kl.22 
1. maí til 1. september: 
    Börn 12 ára og yngri mega vera úti til kl.22 
    Börn 13-16 ára mega vera úti  til kl 24 
Börn mega ekki vera á almannafæri utan ofangreinds tíma 
nema í fylgd með fullorðnum. Bregða má út af reglunum 
þegar börn 13-16 ára eru á heimleið frá viðurkenndri skóla-, 
íþrótta- eða æskulýðssamkomu. Aldur miðast við fæðingar-
ár. 
Foreldrar ráða að sjálfsögðu hvort börnin eigi að koma fyrr 
inn á kvöldin heldur en lögin segja til um.  

 

Sumarljóð 
S umarið er skemmtilegt. 
U ndarlegt er það. 
M örgum finnst það líka. 
A ð hausti fer að kólna. 
R igning og snjór koma þá. 

         Sunneva Guðnadóttir, 5. bekk  

          Spakmæli mánaðarins:           
Lífið er stutt,  

en bros er bara augnabliksfyrirhöfn. 


